
Annotatsiya. Mazkur maqolada iste’molchining mahsulotni onlayn izlab, o‘rganib, so‘ngra fizik do‘konda xarid 
qilish xulq-atvori – ROPO (Research Online – Purchase Offline) hodisasini hisobga olgan chakana savdo 
marketing strategiyasini shakllantirishning metodologik asoslari ishlab chiqilgan. ROPO va showrooming 
hodisalari qiyosiy tahlil qilinib, ROPO-effektning mahsulot toifalariga ko‘ra farqlanishi va uning xarid 
voronkasidagi bosqichlari asoslangan. Shuningdek, O‘zbekistonda internet qamrovining yuqoriligi va savdoning 
asosan oflayn amalga oshirilishi sharoitida ROPO yondashuvining dolzarbligi ko`rsatilgan. 
Kalit so‘zlar: ROPO, webrooming, showrooming, omnikanal, chakana savdo, ROPO-koeffitsienti, atributsiya, O2O 
marketing. 
 
Аннотация. В данной статье разработаны методологические основы формирования маркетинговой 
стратегии розничной торговли с учетом феномена ROPO (Research Online – Purchase Offline), 
представляющего собой поведение потребителя, при котором он ищет и изучает товар онлайн, а затем 
приобретает его в физическом магазине. Проведен сравнительный анализ феноменов ROPO и 
showrooming, обоснованы различия ROPO-эффекта в зависимости от категорий товаров и его этапы в 
воронке покупок. Кроме того, показана актуальность подхода ROPO в условиях высокого уровня охвата 
интернетом в Узбекистане и преимущественного осуществления торговли в офлайн-формате. 
Ключевые слова: ROPO, вебруминг, шоуруминг, омниканальность, розничная торговля, ROPO-
коэффициент, атрибуция, O2O-маркетинг. 
 
Abstract. This article develops the methodological foundations for formulating a retail marketing strategy that 
takes into account the ROPO (Research Online – Purchase Offline) phenomenon, which describes consumer 
behavior whereby consumers search for and research a product online and then purchase it in a physical store. 
The ROPO and showrooming phenomena are comparatively analyzed, and the variations of the ROPO effect 
across product categories, as well as its stages within the purchase funnel, are substantiated. Furthermore, the 
relevance of the ROPO approach is highlighted in the context of high internet penetration in Uzbekistan and the 
predominantly offline nature of retail transactions. 
Keywords: ROPO, webrooming, showrooming, omnichannel, retail, ROPO coefficient, attribution, O2O 
marketing. 

 
KIRISH 
Raqamli texnologiyalar rivoji iste’molchining xarid qarorini qabul qilish 

jarayonini tubdan o‘zgartirdi. Bugungi kunda iste’molchilarning katta qismi 
xariddan oldin mahsulot xususiyatlarini onlayn o‘rganadi, narxlarni taqqoslaydi 
va boshqa xaridorlarning sharhlarini o‘qiydi, biroq xaridni ko‘pincha fizik 
do‘konda amalga oshiradi. Bu xulq-atvor ilmiy adabiyotlarda ROPO (Research 
Online – Purchase Offline) yoki webrooming deb ataladi. 

O‘zbekiston uchun bu hodisa alohida ahamiyatga ega. Bir tomondan,  
2025-yil oxiriga kelib internet foydalanuvchilari aholining 89 foizini tashkil etdi 
[14]. Ikkinchi tomondan, elektron tijoratning chakana savdodagi ulushi 2025-
yilda atigi 4,6 foizni tashkil etgan [15], ya’ni 482,4 trln so‘mlik chakana savdo 
aylanmasining [16] asosiy qismi oflayn kanallar orqali amalga oshirilmoqda. 
Onlayn faollikning yuqoriligi va oflayn xaridning ustunligi o‘rtasidagi bu holat 
aynan ROPO hodisasi uchun xos sharoitdir. 

An’anaviy marketing metodologiyasida onlayn va oflayn kanallar alohida 

baholangani sababli onlayn izlanishning oflayn xaridga ta’siri ko‘rinmas bo‘lib 
qoladi. Natijada onlayn kanalning haqiqiy hissasi past baholanadi va unga yetarli 
sarmoya kiritilmaydi. Mazkur maqolaning maqsadi ROPO-effektni hisobga olgan 
chakana savdo marketing strategiyasini shakllantirishning metodologik 
asoslarini, jumladan ROPO-effektni o‘lchash va baholash metodikasini ishlab 
chiqishdan iborat.  

 
MAVZUGA OID ADABIYOTLAR TAHLILI 
ROPO hodisasining ilmiy asoslari P.Verhoef, S.Neslin va B.Vroomen ishida 

yoritilgan. Ular “izlovchi-xaridor” (research shopper) hodisasini o‘rganib, 
iste’molchilar ko‘pincha bir kanalda izlanish o‘tkazib, boshqa kanalda xarid 
qilishini empirik asoslagan hamda bu xulq-atvorni kanalning qulayligi, kanallar 
o‘rtasidagi “qulf” (lock-in) ta’sirining zaifligi va kanallararo sinergiya bilan 
izohlagan [1]. S.Neslin va hammualliflar ko‘p kanalli mijozlarni boshqarishning 
asosiy muammolari qatorida kanallararo xulq-atvorni o‘lchash va atributsiya 
masalalarini ajratib ko‘rsatgan [2]. 

K.Flavian, R.Gurrea va K.Orus webrooming jarayonida onlayn izlanish 
iste’molchining tanlovga ishonchini oshirishini va xariddan qoniqishni 
kuchaytirishini aniqlagan [3]. S.Gensler, S.Neslin va P.Verhoef teskari hodisa – 
showrooming faqat narx bilan emas, balki onlayn va oflayn kanallardagi izlanish 
va xarid xarajatlari, xizmat sifati kabi omillar bilan ham bog‘liq ekanini 
ko‘rsatgan[4]. S.Xayts-Span kanallararo “tekin foydalanish” (free-riding) xulq-
atvorini va uning chakana savdo korxonalari uchun oqibatlarini tadqiq qilgan [5]. 
A.Rapp va hammualliflar showrooming sotuvchilarning o‘z-o‘ziga ishonchi va 
samaradorligiga salbiy ta’sir ko‘rsatishini aniqlagan [6]. 

Atributsiya masalasi bo‘yicha P.Kannan, V.Raynarts va P.Verhoef xarid yo‘li 
va atributsiya modellashtirishning asosiy yo‘nalishlarini umumlashtirgan [7], 
H.Li va P.Kannan esa ko‘p kanalli muhitda konversiyalarni kanallar o‘rtasida 
taqsimlash modelini ishlab chiqib, "oxirgi aloqa" (last-click) modelining kanallar 
hissasini noto‘g‘ri baholashini ko‘rsatgan [8]. U.Dxolakiya va hammualliflar ko‘p 
kanalli muhitda iste’molchi xulq-atvorining asosiy qonuniyatlarini 
tizimlashtirgan [9]. D.Bell, S.Gallino va A.Moreno onlayndan oflaynga 
yo‘naltiruvchi vositalar (do‘kondagi mavjudlik to‘g‘risida axborot, do‘kondan olib 
ketish) oflayn savdoni oshirishini asoslagan [10]. 

Mahalliy tadqiqotlarda M.A.Saparova [11] va A.A.Matyakubova [12] chakana 
savdoda raqamli marketing va omnikanal yondashuvning ahamiyatini 
ta’kidlagan. Biroq ROPO-effektni miqdoriy o‘lchash metodikasi va uni marketing 
resurslarini taqsimlashda qo‘llash masalasi mahalliy adabiyotlarda deyarli 
o‘rganilmagan. Xorijiy ishlarda esa ROPO asosan iste’molchi xulq-atvori nuqtayi 
nazaridan tadqiq qilingan bo‘lib, uni korxona marketing strategiyasini ishlab 
chiqish metodologiyasiga integratsiyalash masalasi yetarlicha yoritilmagan.  

TADQIQOT METODOLOGIYASI 
Tadqiqotda qiyosiy tahlil, jarayonli yondashuv, varonka (funnel) tahlili, 

iqtisodiy-matematik modellashtirish va namunaviy hisob-kitob usullari 
qo‘llanildi. ROPO-effektni o‘lchash uchun quyidagi ko‘rsatkichlar tizimi taklif 
etildi. ROPO-koeffitsienti oflayn xaridlarning qancha qismi onlayn izlanish 
ta’sirida amalga oshganini ko‘rsatadi: 

KROPO = Qon→off / Qoff × 100% 
bu yerda Qon→off – onlayn izlanishdan keyin oflayn amalga oshirilgan xaridlar 

soni (yoki hajmi); Qoff – jami oflayn xaridlar soni (yoki hajmi). Amaliyotda barcha 
xaridlarni identifikatsiya qilish imkoni bo‘lmagani sababli koeffitsient 
identifikatsiya qilingan xaridlar (sodiqlik kartasi, telefon raqami) tanlanmasi 
asosida baholanadi va so‘rovnoma natijalari bilan tekshiriladi. 

ROPO ta’sirida amalga oshirilgan oflayn savdo hajmi: 
SROPO = KROPO × Soff 

bu yerda Soff – oflayn savdo hajmi. Onlayn kanalning kengaytirilgan hissasi: 
Von = Son + α × SROPO 

bu yerda Son – onlayn kanal orqali bevosita savdo hajmi; α – atributsiya 
koeffitsienti, ya’ni ROPO-xaridlarda onlayn kanalga beriladigan ulush (0 < α < 1). 
ROPO-effektni hisobga olgan onlayn kanal ROMI ko‘rsatkichi: 

ROMIon = (Von × m – MXon) / MXon × 100% 
bu yerda m – yalpi marja darajasi; MXon – onlayn kanalga sarflangan 

marketing xarajatlari. 
Statistik baza sifatida Statistika agentligi (stat.uz), Istiqbolli loyihalar milliy 

agentligi va DataReportal ma’lumotlaridan foydalanildi. Metodikaning 
qo‘llanilishini ko‘rsatish uchun maishiy texnika va elektronika chakana savdosi 
korxonasi misolida shartli ma’lumotlar asosida namunaviy hisob-kitob bajarildi.  

 
TAHLIL VA NATIJALAR 
ROPO hodisasini tushunish uchun uni teskari hodisa – showrooming bilan 

qiyoslash zarur. Showroomingda iste’molchi mahsulotni do‘konda ko‘rib, onlayn 
(ko‘pincha arzonroq) xarid qiladi (1-rasm). 

 
Manba: [1; 4] asosida muallif tomonidan tuzilgan. 

 

1-rasm. ROPO va showrooming xarid yo‘llarining qiyosi 

ROPO va showrooming bir-biriga teskari yo‘nalishdagi xulq-atvorlardir. 
Chakana savdo korxonasi uchun ularning oqibatlari turlicha: ROPOda oflayn 
do‘kon xarid nuqtasi sifatida foyda oladi, showroomingda esa do‘kon faqat 
"ko‘rgazma zali"ga aylanib, savdoni onlayn raqobatchiga yo‘qotish xavfi tug‘iladi 
(1-jadval). 

1-jadval 
ROPO va showrooming hodisalarining qiyosiy tahlili 

Belgi ROPO (webrooming) Showrooming 

Izlash bosqichi Onlayn (veb-sayt, ilova, ijtimoiy tarmoq, 
marketpleys) Oflayn (fizik do‘kon) 

Xarid bosqichi Oflayn (fizik do‘kon) Onlayn (veb-sayt, marketpleys) 

Asosiy sabablar Tovarni ko‘rish va ushlash, darhol olish, 
ishonch, sotuvchi bilan muloqot Arzonroq narx, qulaylik, keng tanlov 

Oflayn do‘kon 
roli Xarid nuqtasi (foyda) Ko‘rgazma zali (yo‘qotish xavfi) 

Korxona uchun 
vazifa 

Onlayn mavjudlikni kuchaytirish va 
iste’molchini do‘konga yo‘naltirish 

Do‘konda qo‘shimcha qiymat yaratish, 
narx izchilligi 

 
Manba: [1; 3; 4] asosida muallif tomonidan tuzilgan. 

 

ROPO hodisasi chakana savdo korxonasi uchun katta imkoniyat yaratadi. 
Agar korxona onlayn axborot maydonida kuchli mavjudlikni – mahsulot 
to‘g‘risida to‘liq ma’lumot, ijobiy sharhlar, qulay qidiruv va narx shaffofligini 
ta’minlasa, iste’molchini izlash bosqichidayoq “qo‘lga olib”, o‘zining oflayn 
do‘koniga yo‘naltirishi mumkin. Aksincha, onlayn mavjudligi zaif bo‘lgan korxona 
iste’molchini izlash bosqichida raqobatchiga boy beradi. 

Iste’molchini onlayn izlanishga undovchi omillar – keng ma’lumot olish, 
narxlarni taqqoslash, sharhlarni o‘rganish va eng yaxshi variantni tanlash istagi; 
oflayn xaridga undovchi omillar esa tovarni o‘z ko‘zi bilan ko‘rish va ushlash, 
darhol olish, yetkazib berishni kutmaslik, qaytarishning qulayligi va sotuvchi 
bilan bevosita muloqotdir [1; 3]. ROPO xulq-atvori iste’molchi har ikki kanalning 
afzalliklarini birga olishga intilganda yuzaga keladi. 

ROPO-effektning kuchi mahsulot toifasiga qarab sezilarli farqlanadi  
(2-jadval). 

2-jadval 
Mahsulot toifalari bo‘yicha ROPO-effekt jadalligi va marketing 

ustuvorliklari 
Mahsulot toifasi ROPO 

jadalligi 
Showroomi

ng xavfi Marketing ustuvorligi 

Maishiy texnika, 
elektronika Yuqori O‘rta 

To‘liq onlayn katalog, sharhlar, 
do‘kondagi mavjudlik, kafolat to‘g‘risida 

axborot 

Mebel, qurilish mollari Yuqori Past Vizual kontent, onlayn band qilish, 
do‘konda ko‘rish xizmati 

Kiyim-kechak, poyabzal O‘rta Yuqori O‘lchamlar jadvali, BOPIS, oson qaytarish 
Kosmetika, 

parfyumeriya O‘rta O‘rta Sharhlar, namunalar, sodiqlik dasturi 

Oziq-ovqat, kundalik 
tovarlar Past Past Aksiyalar va onlayn kuponlar, yetkazib 

berish 
Manba: [1; 3; 4; 9] asosida muallif tomonidan tuzilgan. 

Qimmat, murakkab va yuqori xavfli xaridlar uchun ROPO-effekt eng kuchli 
bo‘ladi, chunki iste’molchi bunday xaridlardan oldin chuqur izlanish o‘tkazadi va 
tovarni xariddan oldin ko‘rishni xohlaydi. Kundalik iste’mol tovarlari uchun esa u 
nisbatan zaif. Bu farqlarni hisobga olish marketing strategiyasini har bir toifaga 
moslashtirish imkonini beradi. 

ROPO jarayonini xarid varonkasi nuqtai nazaridan quyidagi bosqichlarga 
ajratish mumkin: onlayn ko‘rinish (iste’molchi korxonani onlayn topadi) → 
onlayn jalb qilish (mahsulotni o‘rganadi) → oϐlayn yo‘naltirish (do‘konga borishga 
qaror qiladi) → oϐlayn xarid → sodiqlik (takroriy xarid). Har bir bosqichdagi 
konversiya CRk = Nk+1 / Nk formulasi bilan aniqlanadi, bu yerda Nk – k-bosqichga 
yetgan iste’molchilar soni. Varonka tahlili ROPO jarayonining zaif nuqtalarini 
aniqlash imkonini beradi: onlayn jalb qilishni sifatli kontent bilan, oflayn 
yo‘naltirishni do‘kon manzili va tovar mavjudligi to‘g‘risidagi axborot bilan, oflayn 
xaridni esa yaxshi do‘kon tajribasi bilan kuchaytirish mumkin. 

ROPO yondashuvini marketing strategiyasiga singdirish quyidagi 
tamoyillarga tayanadi: onlayn mavjudlikni kuchaytirish; onlayn va oflayn 
kanallarni bog‘lash (iste’molchini onlayn izlashdan oflayn xaridga uzluksiz 
o‘tkazish); ROPO-effektni o‘lchash; ROPO-effekt asosida resurslarni taqsimlash 
(kanallarga sarmoyani ularning xaridga real hissasiga qarab yo‘naltirish). ROPO 
yondashuvi “onlayndan oflaynga” (O2O) strategiyasining bir qismi bo‘lib, uning 
vositalariga do‘konda foydalaniladigan onlayn kuponlar, onlayn band qilib 
do‘konda ko‘rish va olib ketish xizmatlari, do‘kon joylashuvi va tovar mavjudligi 
to‘g‘risidagi onlayn axborot hamda do‘konga tashrif uchun rag‘batlantiruvchi 
takliflar kiradi [10]. 

ROPO yondashuvining eng muhim va murakkab vazifasi – ROPO-effektni 
o‘lchashdir. Buning uchun besh bosqichli metodika taklif etiladi (2-rasm). 

 
Manba: muallif tomonidan ishlab chiqilgan. 

 

2-rasm. ROPO-effektni o‘lchash va baholash metodikasi 

Birinchi bosqichda onlayn faollik kuzatiladi – iste’molchining veb-sayt, mobil 
ilova va qidiruv tizimidagi harakatlari qayd etiladi. Ikkinchi bosqichda oflayn 
xaridlar kassa ma’lumotlari, sodiqlik kartasi yoki QR-kod orqali qayd etiladi. 
Uchinchi bosqichda onlayn va oflayn ma’lumotlar yagona mijoz identifikatori 
orqali bog‘lanadi; bu metodikaning texnik jihatdan eng murakkab, biroq hal 
qiluvchi qismi. To‘rtinchi bosqichda ROPO-koeffitsienti hisoblanadi, beshinchi 
bosqichda esa onlayn kanalning kengaytirilgan hissasi va ROPO-effektni hisobga 
olgan ROMI baholanadi. 

Onlayn va oflayn faollikni bog‘lashning uchta asosiy usuli mavjud: yagona 
mijoz identifikatori (sodiqlik kartasi, telefon raqami, elektron pochta) orqali 
bevosita bog‘lash – eng aniq usul; geolokatsiya ma’lumotlaridan foydalanish – 
iste’molchi roziligi talab etiladi; xaridorlar o‘rtasida so‘rovnoma – arzon, ammo 
subektiv usul. Amaliyotda bu usullarni birgalikda qo‘llash tavsiya etiladi. 

ROPO-effektni baholashda atributsiya – xaridni qaysi kanalga bog‘lash 
muhim metodologik masala hisoblanadi (3-jadval). 

3-jadval 
ROPO-xaridlarni baholashda atributsiya modellarining qiyosi 

Model Mazmuni ROPO uchun yaroqliligi 
Oxirgi aloqa (last-touch) Xarid to‘liq oxirgi kanalga 

(oflayn do‘konga) bog‘lanadi 
Past – onlayn kanal hissasi 

e’tiborsiz qoladi 

Birinchi aloqa (first-touch) Xarid to‘liq birinchi kanalga 
bog‘lanadi 

Past – oflayn kanal hissasi 
e’tiborsiz qoladi 

Chiziqli (linear) Barcha kanallarga teng ulush 
beriladi 

O‘rta – sodda, ammo 
hissalarni tenglashtiradi 

Pozitsiyaga asoslangan 
(40/20/40) 

Birinchi va oxirgi aloqaga  
40 foizdan, oraliqdagilarga 

20 foiz 

Yuqori – izlash va xarid 
bosqichlarini muvozanatli 

aks ettiradi 

Ma’lumotlarga asoslangan 
(data-driven) 

Ulushlar statistik model 
asosida aniqlanadi 

Eng yuqori – yetarli ma’lumot 
talab etiladi 

 

Manba: [7; 8] asosida muallif tomonidan tuzilgan. 
 
An’anaviy amaliyotda qo‘llaniladigan “oxirgi aloqa” modelida ROPO-xarid 

to‘liq oflayn do‘konga bog‘lanadi va onlayn kanalning hissasi nolga teng bo‘lib 
qoladi. ROPO-effektni to‘g‘ri baholash uchun ko‘p kanalli atributsiya modelidan 
foydalanish lozim [8]. Taklif etilayotgan metodikada boshlang‘ich bosqichda 
pozitsiyaga asoslangan model (α = 0,4), yetarli ma’lumot to‘plangach esa 
ma’lumotlarga asoslangan model qo‘llash tavsiya etiladi. 

Metodikaning qo‘llanilishini ko‘rsatish uchun maishiy texnika va elektronika 
chakana savdosi bilan shug‘ullanuvchi korxona misolida shartli ma’lumotlar 
asosida namunaviy hisob-kitob bajarildi (4-jadval). Ta’kidlash joizki, jadvaldagi 
raqamlar muayyan korxonaga tegishli emas, ular metodikani namoyish qilish 
uchun tanlangan va amaliyotda korxonaning haqiqiy ma’lumotlari bilan 
almashtiriladi. 

4-jadval 
ROPO-effektni baholashning namunaviy hisob-kitobi  

(shartli ma’lumotlar, bir oy) 
№ Ko‘rsatkich Belgi / formula Qiymati 
1 Jami oflayn cheklar soni Qoff 12 000 
2 Oflayn savdo hajmi, mlrd so‘m Soff 36,0 

3 Identifikatsiya qilingan oflayn cheklar (sodiqlik 
kartasi, telefon) Qid 6 000 

4 Ulardan 14 kun ichida onlayn faollik qayd 
etilganlari Qon→off 2 280 

5 ROPO-koeffitsienti, % KROPO = (4) / (3) 38,0 

6 ROPO ta’sirida amalga oshgan oflayn savdo, mlrd 
so‘m SROPO = KROPO × Soff 13,68 

7 Onlayn kanal orqali bevosita savdo, mlrd so‘m Son 4,0 
8 Atributsiya koeffitsienti α 0,4 
9 Onlayn kanalning kengaytirilgan hissasi, mlrd so‘m Von = Son + α × SROPO 9,47 

10 Onlayn kanal marketing xarajatlari, mlrd so‘m MXon 0,6 
11 Yalpi marja darajasi m 0,20 

12 Onlayn kanal ROMI (an’anaviy, faqat bevosita 
savdo), % (Son × m – MXon) / MXon 33,3 

13 Onlayn kanal ROMI (ROPO-effekt hisobga olingan), 
% (Von × m – MXon) / MXon 215,7 

 

Manba: muallif hisob-kitoblari (shartli ma’lumotlar). 
 

Namunaviy hisob-kitob natijalari quyidagilarni ko‘rsatadi. Birinchidan, 
ROPO-effekt hisobga olinganda onlayn kanalning savdoga hissasi uning bevosita 
savdosidan 2,4 baravar yuqori bo‘ladi (9,47 mlrd so‘m va 4,0 mlrd so‘m). 
Ikkinchidan, an’anaviy yondashuvda onlayn kanalning ROMI ko‘rsatkichi  
33,3 foizni tashkil etib, uni “kam samarali” kanal sifatida ko‘rsatadi, ROPO-effekt 
hisobga olinganda esa bu ko‘rsatkich 215,7 foizga yetadi. Demak, kanallarni 
alohida baholash onlayn kanalga sarmoyani qisqartirish kabi noto‘g‘ri qarorga 
olib kelishi mumkin. Uchinchidan, koeffitsient identifikatsiya qilingan cheklar 
asosida hisoblangani sababli uni so‘rovnoma natijalari bilan tekshirish lozim: 
agar xaridorlar o‘rtasidagi so‘rovnomada respondentlarning, masalan, 41 foizi 
xariddan oldin onlayn izlanganini bildirsa, ROPO-koeffitsientining haqiqiy 
qiymati 38–41 foiz oralig‘ida deb baholanadi. 

Hisob-kitoblar α koeffitsientiga sezgir ekanini ham hisobga olish zarur.  
α = 0,2 bo‘lganda onlayn kanalning kengaytirilgan hissasi 6,74 mlrd so‘mni, ROMI 
esa 124,5 foizni tashkil etadi; α = 0,5 bo‘lganda mos ravishda 10,84 mlrd so‘m va 
261,3 foiz. Ko‘rinib turibdiki, atributsiya modelining har qanday oqilona tanlovida 
ham onlayn kanal samaradorligi an’anaviy baholashdan sezilarli yuqori bo‘lib 
qoladi. Bu natija H.Li va P.Kannanning oxirgi aloqa modeli ayrim kanallar hissasini 
muntazam ravishda past baholashi haqidagi xulosasi [8] bilan hamohang. 

ROPO-effektni o‘lchashda bir qator cheklovlar mavjud: iste’molchi onlayn 
anonim izlanib, oflayn naqd pulda xarid qilsa, uni identifikatsiya qilib bo‘lmaydi; 
iste’molchi bir necha qurilmadan foydalanishi bog‘lashni murakkablashtiradi; 
shaxsga doir ma’lumotlarni himoya qilish talablari [13] ma’lumotlarni bog‘lashga 
cheklov qo‘yadi. Shunga qaramay, ROPO-effektni hatto taxminiy baholash ham 

onlayn kanalning ahamiyatini ko‘rsatish va marketing qarorlarini yaxshilash 
uchun foydali. 

O‘zbekiston sharoitida ROPO yondashuvining dolzarbligi statistik 
ma’lumotlar bilan tasdiqlanadi. 2025-yilda aholining 89 foizi internetdan 
foydalangan bir paytda [14] elektron tijoratning chakana savdodagi ulushi 4,6 
foizni tashkil etgan [15]. Bu shuni anglatadiki, iste’molchilarning raqamli faolligi 
bilan onlayn xaridlar ulushi o‘rtasida katta tafovut mavjud va ushbu tafovutning 
muhim qismini aynan ROPO xulq-atvori tashkil etadi. Mahalliy iste’molchilar 
uchun tovarni o‘z ko‘zi bilan ko‘rish, sinab ko‘rish va sotuvchi bilan bevosita 
muloqot muhimligicha qolmoqda, ayniqsa maishiy texnika, elektronika, mebel va 
qurilish mollari kabi qimmat tovarlar savdosida. 

Mahalliy korxonalar uchun ROPO yondashuvini joriy etishning amaliy 
qadamlari 5-jadvalda keltirilgan. 

5-jadval 
Mahalliy chakana savdo korxonalari uchun ROPO yondashuvini  

joriy etish choralari 
Yo‘nalish Amaliy chora Kutilayotgan natija 

Onlayn mavjudlik 

Veb-sayt, ilova yoki marketpleysda 
to‘liq tavsif, sifatli rasm va video, 

sharhlar; qidiruv tizimlarida 
optimallashtirish (SEO) 

Izlash bosqichida iste’molchini 
"qo‘lga olish" 

Onlayndan oflaynga 
yo‘naltirish 

Onlayn katalogda do‘kondagi tovar 
mavjudligi, do‘kon manzili va 
yo‘nalish; onlayn band qilish 

Do‘konga tashriflar va 
konversiyaning oshishi 

Narx izchilligi Onlayn va oflayn narxlarni yagona 
siyosat asosida belgilash 

Ishonchning oshishi, 
showrooming xavfining kamayishi 

Sodiqlik dasturi 
Telefon raqami yoki ilova orqali 

onlayn va oflayn faollikni bog‘lash, 
shaxsiy takliflar 

ROPO-effektni o‘lchash 
imkoniyati, takroriy xaridlar 

Do‘kondagi 
qo‘shimcha qiymat 

Malakali maslahat, darhol olish, sinab 
ko‘rish, eksklyuziv takliflar Showroomingga qarshi himoya 

 

Manba: muallif tomonidan ishlab chiqilgan. 
 

Sodiqlik dasturlari ROPO yondashuvida alohida o‘rin tutadi: ular bir vaqtning 
o‘zida o‘lchash vositasi (iste’molchini ikkala kanalda identifikatsiya qilish) va 
rag‘batlantirish vositasi (iste’molchini korxona ekotizimida ushlab turish, 
showroomingdan himoya qilish) vazifasini bajaradi. Bu choralar nisbatan kam 
xarajat talab etadi va kichik korxonalar uchun ham qulay. 

ROPO yondashuvining istiqboldagi rivoji sun’iy intellekt (onlayn xulq-atvor 
asosida oflayn xarid niyatini prognozlash), geolokatsiya (iste’molchi do‘kon 
yaqinida bo‘lganda real vaqtda taklif yuborish) va kengaytirilgan voqelik 
(mahsulotni onlayn bosqichdayoq virtual ko‘rish) texnologiyalari bilan bog‘liq. Bu 
texnologiyalar ROPO va showrooming o‘rtasidagi chegarani yanada xiralashtirib, 
omnikanal yondashuvni yangi bosqichga olib chiqadi.  

 

XULOSA 
1. ROPO – iste’molchining mahsulotni onlayn izlab, oflayn xarid qilish xulq-

atvori zamonaviy chakana savdoning muhim xususiyati bo‘lib, u fizik do‘konlar 

uchun imkoniyat, teskari hodisa – showrooming esa xavf tug‘diradi. Marketing 
strategiyasi har ikki hodisani birgalikda hisobga olishi lozim. 

2. ROPO-effektning jadalligi mahsulot toifasiga bog‘liq: u qimmat va 
murakkab tovarlar (maishiy texnika, elektronika, mebel) uchun eng yuqori, 
kundalik tovarlar uchun esa past. Bu marketing harakatlarini toifalar bo‘yicha 
differensiallash zarurligini ko‘rsatadi. 

3. ROPO-effektni o‘lchashning besh bosqichli metodikasi (onlayn faollikni 
kuzatish, oflayn xaridni qayd etish, onlayn–oflayn bog‘lash, ROPO-koeffitsientini 
hisoblash, samaradorlikni baholash) va ko‘rsatkichlar tizimi – ROPO-koeffitsienti, 
onlayn kanalning kengaytirilgan hissasi hamda ROPO-effektni hisobga olgan 
ROMI taklif etildi. 

4. Shartli ma’lumotlar asosidagi namunaviy hisob-kitob an’anaviy, kanallarni 
alohida baholovchi yondashuv onlayn kanalning savdoga hissasini 2,4 baravar, 
ROMI ko‘rsatkichini esa bir necha baravar past baholashi mumkinligini ko‘rsatdi. 
Bu marketing byudjetini kanallarning real hissasiga qarab taqsimlash zarurligini 
asoslaydi. 

5. Internet qamrovi yuqori (89 foiz), elektron tijorat ulushi esa past (4,6 foiz) 
bo‘lgan O‘zbekiston bozori ROPO yondashuvini qo‘llash uchun juda qulay. 
Mahalliy korxonalarga onlayn mavjudlikni kuchaytirish, onlayn katalogda 
do‘kondagi tovar mavjudligini ko‘rsatish, narx izchilligini ta’minlash va sodiqlik 
dasturi orqali onlayn va oflayn faollikni bog‘lash tavsiya etiladi. 

